
గలపూర్వగర్వపంకము లొప్పఁగడుగు - నలవు మై నసమానుఁడగు సత్యనిధికి 

శరణార్థి రాజన్యషట్పదాధార - కరపద్మునకుఁ గోనకాటభూపతికి, 

నయనయోదయదయాయతనిత్యమతికిఁ - బ్రియతనూజన్ముఁడై పృథివిఁ బెంపొందు 

రుద్రప్రతాపుండు  రుద్రనిర్మలుఁడు - రుద్రాత్ము   డగు కోనరుద్రనరేంద్రు 

పౌత్త్రుఁ డభంగుఁ డప్రతిమవిక్రముఁడు - గోత్రధీరుఁడు కులగోత్రవర్దనుఁడు50

దివిజేంద్రవిభవుండు ధీరవర్తనుఁడు - భువనవిఖ్యాతుండు బుద్ధభూపాలు 

తనుజన్ముఁ డక్షీణదాక్షిణ్యధనుఁడు - ధనధాన్యధనదుండు ధర్మధర్మజుఁడు 

అతిపుణ్యసౌజన్యుఁ డరిభీమజన్యుఁ - డతిశౌర్యశరజన్ముఁ డాజన్మశుభుఁడు

కామినీకాముఁ డఖండవిక్రముఁడు - రామత్రయోదారరణవిశారదుఁడు 

చందనమందారచంద్రికాహార - కందళత్కుందేందుఘనకీర్తిధనుఁడు 

పరఁగు కోనాన్వయపారిజాతమునఁ - బరిపక్వఫలరీతిఁ బరగినవాఁడు 

పొలుచు కోనాన్వయపూర్వాద్రియందు - వెలుఁగుభానుఁడు వోలె విలసిల్లువాఁడు 

దొరిసి కోనాన్వయదుగ్ధాంబురాశి - బరిపూర్ణచంద్రుఁడై భాసిల్లువాఁడు

నిక్కి యంతంతకు నిర్మలం బగుచు - దిక్కులఁ దనపేర్మి దీపించువాఁడు

దానధర్మక్రియాతాత్పర్యకెళి - దానయై వినుతులఁ దనరారువాఁడు
60 

మగఁటిమి నసమానమహిమ దీపింపఁ - బగతుఱ నవలీల భంజించువాఁడు

బలితోగ్రరాజన్యబలవజ్రపాణి - లలి నొప్ప వాసపు లలిఁ బోలువాఁడు

ప్రత్యక్షనృపవనపావకోజ్వలుఁడు - సత్యంబుచేతను సరిదగువాఁడు 

బలవదుగ్రారాతి బలసముద్రములఁ - గలఁచుచో మంథాద్రిగతిఁ బేర్చువాఁడు

విమలోగ్రరాజన్యవిపులాంధకార - కమలాప్తబింబఖడ్గప్రభావిభవ 

విలసితామరవధూవిమలాస్యకమల - ముల వీరమధుకరంబులఁ గూర్చువాఁడు

అరినృపప్రాణానిలాహారభుజగ - వరభుజాస్థాపితావని గలవాఁడు 

కురుకేరళావంతికుంతలద్రవిళ - మరుమత్స్యకకరూశమగధపుళింద

సరసపాండ్యకోసలబర్బరముల - నరనాథసభల వర్ణన కెక్కువాఁడు 

ఆతతసామభేదాదుల నొప్ప - నీతిక్రమంబుల నెరసినవాఁడు 
70 

రమణమై నాదిమరాజన్యరీతి - నమితవైభవముల నమరినవాఁడు 

వినయనయోపాయవిజయసుస్థిరుఁడు - ఘనకీర్తి విఠ్ఠథలక్ష్మాపాలవరుఁడు 

రాజసర్వజ్ఞుండు రాజసింహుండు - రాజశిరోమణి రాజపూజితుఁడు 

సకలజగద్ధితచాతుర్యధుర్యుఁ - డొకనాఁడు కొలువున నున్నతుం డగుచు, 

బహుపురాణజ్ఞులు బహుశాస్త్రవిదులు - బహుకావ్యనాటకప్రౌఢమానసులు, 

హితులు మంత్రులు పురోహితులు నాశ్రితులు - సుతులు రాజులు బహుశ్రుతులును గొల్వ, 

దీపించి భూలోకదేవేంద్రుపగిది - నేపారియున్నచో నింపు సొంపొంద

